
«Ишонч телефони»,  
яъни «Call-center»га 
мамлакатимизнинг  
турли  ҳудудларида,  

олис  ва  чекка  
қишлоқларида  

яшаётган 
хотин-қизлар  

ўз  муаммолари  
бўйича  исталган  

вақтда  мурожаат  
қилишлари  

мумкин.

Ўзбекистон касаба 
уюшмалари 

федерациясида 
куну тун 
фаолият 

кўрсатадиган 
қисқа 

рақамли

2024 йил 1 июндан меҳнат миграциясидан қайтган
 шахсларни ишга қабул қилган иш берувчиларга 

ҳар бир ишга олинган  ходим учун 12 ой давомида ойига 
500 минг сўмдан субсидия тўланади.

Қонунчиликка кўра, бундан бюджет ташкилотлари, дав-
лат корхоналари, устав капиталида давлат улуши 50 фоиз 
ва ундан ортиқ бўлган юридик шахслар мустасно.

Бунда:
– субсидия 2024 йил 1 июндан 2026 йил 1 январга қадар 

ишга қабул қилинган шахсларга нисбатан тўланади;
– меҳнат миграциясидан қайтиб келган шахс билан ту-

зилган ва Ягона миллий меҳнат тизимида рўйхатдан ўтка-
зилган меҳнат шартномаси субсидия тўлаш учун асос бў-
либ ҳисобланади;

– меҳнат миграциясидан қайтиб келган шахслар деб хо-
рижда 3 ва ундан ортиқ ой мобайнида меҳнат фаолияти би-
лан шуғулланиб, яшаш манзилига қайтиб келганлигига 
бир йилдан кўп вақт бўлмаган шахслар тушунилади.

huquqiyaxborot

Эшитдингизми?

Меҳнат миграциясидан қайтган 
шахсларни ишга олганларга 

субсидия 
берилади

2024 йил 1 июндан 1 августгача автомобилларга газ тўлдириш шо-
хобчаларида бир куб метр метан газнинг энг баланд нархи 3750 сўм қи-
либ белгиланди.

2024 йил 25 май куни Вазирлар Маҳкамасининг метан газ учун бел-
гиланган энг баланд чакана нархнинг амал қилиш муддатини узайтириш 
кўзда тутилган қарори қабул қилинди. Бу ҳақда Энергетика вазирлиги 
хабар қилди.

Унга кўра, автомобилларга газ тўлдириш компрессор шохобчаларида 
табиий газни сотишда 2023 йил 15 сентябрдаги 475-сонли қарорнинг 
7-бандига асосан киритилган унинг энг баланд чакана нархи 2024 йил 1 
августгача бир куб метр учун 3750 сўм қилиб белгиланмоқда.

Эслатиб ўтамиз: 30 март куни ҳам Вазирлар Маҳкамаси енгил ав-
томобиллар учун метаннинг энг баланд чакана нархини 2 ойга узайтир-
ган эди. Бир куб метр учун максимал нарх эса 3250 сўмдан 3350 сўмгача 
оширилганди.

MINENERGY.UZ

МЕТАН ГАЗНИНГ ЭНГ БАЛАНД

НАРХИ – 3750 СЎМ

Кун хабари

Ҳафта мушоҳадаси

Йўл-транспорт ҳодисала-
рининг асосий қисми давлат 
аҳамиятига молик йўлларда 
юз бермоқда. Уларнинг ак-
сарияти йўл ҳаракатини 
нотўғри ташкил этиш, йўл-
лардаги носозликлар, пиёда-
лар ўтиш жойи етарли эмас-
лиги ва тезликни меъёр-
дан ошириш туфайли содир 
этиляпти. Хуллас, ҳайдовчи-
лар борган сари бепарво ва 
сабрсиз, йўлларимиз тобора 
хавфли ҳудудга айланиб бор-
моқда.

Авариялар ва ҳалокатлар 
статистикасига назар сола-
миз: ҳар йили йўл-транспорт 
ҳодисаси оқибатида 2 минг 
нафардан ортиқ инсон қур-
бон бўлмоқда.

Энди муқояса қилайлик: 
коронавирус пандемияси 
вақтида мазкур вирус са-
баб бир йилда қанча қурбон 
берган эдик? Санитария-
эпидемиологик осойишталик 
ва жамоат саломатлиги қў-
митаси раисининг биринчи 
ўринбосари Нурмат Отабе-
ков берган маълумотларга 
кўра, 2024 йил 1 март 
ҳолатига кўра, Ўзбе-
кистонда касалла-
ниш 261 минг 085 на-
фарга етган, соғайиш 
99,1 фоизни ташкил 
қилган. 1637 нафар 
(0,06%) фуқаро ушбу 
касалликдан вафот 
этган.

Ўтган йилнинг ноябрь 

ойида бўлиб ўтган видеосе-
лекторларнинг бирида Пре-
зидент Шавкат Мирзиёев 
йўллардаги ҳаракат хавф-
сизлиги билан боғлиқ ва-
зият аянчли аҳволда эканини 
айтиб, тегишли раҳбарлар 
бунга лоқайд бўлиб ўтирга-
нини жиддий танқид қилган 
эди.

«Ёшлар ўляпти, 
4000, 4200 одам 
авариядан ўляпти. 
Бекордан бекор. Сен 
ҳам, транспорт ва-
зири бўла туриб, 
шунга бефарқ бўл-
масдан, президент 
қабул қилган қа-
рорини, светофор-
ларни жой-жойига 
қўйишга масъул-
мисан, йўқми? Ни-
мага одамлар ўлиши 
керак чорраҳалар 
тўғриланмагани 
учун?» дея савол қўй-
ган эди Президент 
транспорт вазирига.

Йиғилишда мисол тариқа-
сида Хитой пойтахти Пекин 
ва Россия пойтахти Москва-
дек йирик шаҳарларда тир-
бандлик деярли кузатилмас-
лиги тилга олиниб, бизда ҳам 
шунга интилиш шартлиги 
айтиб ўтилганди. Транспорт 
вазири ва бошқа мутасадди-
ларга жамоат транспортини 
ривожлантириш, светофор-
лар ва йўл чизиқларини ўрна-
тиш, тирбандликнинг олдини 

олиш, пойтахт кўчалари ва 
ҳудудлардаги йўлларни тар-
тибга солиш бўйича қатъий 
чоралар кўриш топширил-
ган эди. Умуман, 2024 йил бу 
борада жиддий ўзгаришлар 
йили бўлишини таъминлаш 
вазифаси қўйилганди.

Мана шу топшириқларга 
ҳам олти ой бўлди. Лекин 
йўлларда деярли ҳеч нарса 
ўзгармади. 

Тизимли ечимлар бериши 
керак бўлган масъул идора-
ларнинг эса ҳамон парвойи 
фалак. 

Мутасаддиларнинг си-
фатсиз йўлларни тузатиши, 
талабга жавоб бермайдиган 
светофорларни алмашти-
риши, янгиларини ўрнатиши 
учун яна қанчадан-қанча 
одам машиналар тагида қо-
либ, қурбон бўлиши керак?

Оғир саволлар-а?
Жуда ҳам оғир! Афсуски, 

бу саволлар доимгидек муал-
лақ қолиб кетаверади.

Ғуломжон
мираҳмедов,

«ISHONCH»

ЙТҲ 
ПАНДЕМИЯСИ
Унинг давосини ким топади?
Таассуфлар бўлсинки, ўтган ҳафта юртимизда йўл-транспорт ҳодиса-

лари ҳар доимгидан-да кўпроқ содир бўлгани кузатилди. Яна ҳам 
афсусланарлиси, уларда ким неча ватандошларимиз қурбон бўлди. 

Давлатимиз раҳбари «Олий 
ва профессионал таълим 
ташкилотлари талабалари 
ва ўқувчиларига бюджет 
маблағлари ҳисобидан таъ-
лим кредитини ажратиш 
тартибини такомиллашти-
риш тўғрисида»ги фармонга 
имзо чекди.

Ўзбекистон Республи-
каси Президенти Шавкат 
Мирзиёевнинг таклифига би-
ноан Россия Федерацияси Пре-
зиденти Владимир Путин дав-
лат ташрифи билан мамлакати-
мизга келди.

Ўзбекистон Республикаси 
Президентининг «Вазирлар 
Маҳкамаси ҳузуридаги Атом 
энергияси агентлигининг фа-
олиятини самарали ташкил 
этиш чора-тадбирлари тўғри-
сида»ги қарори қабул қилинди.

Чеченистон Республикаси 
раҳбари Рамзан Қодиров икки 
давлат раҳбарлари – Владимир 
Путин ва Шавкат Мирзиёев 
иштирокида бўлиб ўтадиган 
Россия ва Ўзбекистон минтақа-
лараро кенгаши йиғилишида 
иштирок этиш учун Чеченис
тон делегацияси бошчилигида 
Тошкентга келди.

Жаҳон банки Ўзбекистонга 
«Инсон» лойиҳаси учун 100 
миллион доллар миқдорида 
имтиёзли маблағ ажратди. 
Лойиҳа 50 мингдан ортиқ аҳо-
лига сифатли ижтимоий ва реа
билитация хизматларидан фой-
даланиш имконини беради, 
дейилади Жаҳон банкининг ха-
барида.

Испаниянинг энг йирик тур
оператори World2Meet Мад
риддан Ўзбекистонга чар-
тер рейсларни йўлга қўйди. 
«Дунё» ахборот агентлигининг 
хабар беришича, улар Мад
ридни Урганч ва Тошкент билан 
боғлайди.

«Мадрид – Тошкент – Мад
рид» ва «Мадрид – Урганч – 
Мадрид» йўналишлари бўйича 
ҳаво қатновлари World2Fly авиа
компаниясининг Airbus 330-300 
самолётларида ҳар икки ҳаф-
тада бир марта амалга ошири-
лади.

Ўзбекистон элчиси Равшан 
Усмонов Лондон Сити мэри 
Майкл Майнелли билан уч-
рашди.

«Дунё» ахборот агентлиги-
нинг хабарига кўра, Британия 
томони Ўзбекистонда иқтисо-
диётни ислоҳ қилиш борасида 
ташқи савдо, солиқ ва молия 
сиёсатини либераллаштириш, 
тадбиркорликни қўллаб-қувват-
лаш ҳамда таълим тизимини 
модернизация қилиш соҳасида 
олиб борилаётган кенг кўламли 
ишларни юқори баҳолаган.

Ўзбекистон элчиси Ғайрат 
Фозилов Бельгиянинг Намюра 
университети ректори Анник 
Кастио билан учрашув ўт-
казди.

«Дунё»нинг хабарига кўра, 
унда Ўзбекистон ва Бельгия ўр-
тасида таълим ҳамда малакали 
кадрлар тайёрлаш соҳасидаги 
алоқаларни кенгайтириш маса-
лалари кўриб чиқилган.

Жавобини 
кутаётган

саволлар

Фахр

касаба уюшма 
спортчиси –

 ЖАҲОН ЧЕМПИОНИ!

Перу пойтахти 
Лима шаҳрида 
оғир атлетика 
бўйича ўсмир-
лар ва қизлар 

ўртасида ўтган 
жаҳон чемпио-

нати вакиллари-
миз учун муваф-
фақиятли кечди.

Қизлардан 52 кило-
граммгача бўлган вазн 
тоифасида Маржона Аб-
думуталова даст кўта-
ришда 82 кг оғирликни 
ўзига бўйсундириб, 
бронза, силтаб кўтариш 
баҳсида 100 кг натижа 
билан кумуш ва икки-
кураш натижасига кўра 
(182 кг) бронза медалла-
рини қўлга киритди.

Шунингдек, 89 кг вазн-
даги полвонимиз Беҳзод 
Ғофуржоновнинг кўксини 
ҳам иккита бронза ва 
битта кумуш медаллари 
безади. У даст кўтаришда 
141 кг натижа билан 
бронза, силтаб кўтаришда 
183 кг натижа билан ку-
муш, иккикураш якунида 
324 кг билан бронза меда-
лига эришди.

Вазни 81 кг бўлган атле-
тимиз Руслан Раҳматжонов 
эса тенгқурлари орасида 
тенгсизлигини исботлади. 
У даст кўтариш машқида 

139 кг натижа билан ку-
муш, силтаб кўтаришда 
172 кг оғирликни забт 
этиб, олтин ҳамда икки-
кураш якунида 311 кг на-
тижа билан олтин медалга 
мушарраф бўлди.

Эслатиб ўтамиз, жаҳон 
чемпиони Руслан Раҳмат-
жонов касаба уюшмалари 
спортчиси ҳисобланади. 
Чемпион йигит жаҳон ва 
Олимпиада чемпиони Ак-
бар Жўраев туғилиб ўсган 
Тошкент вилоятининг 
Сойлиқ қишлоғидан. 

Фахр билан айтиш 
жоиз, касаба уюшмала-
рининг спортга қарата-
ётган эътибори туфайли 
юртимизда миллатнинг 
мард ўғлонлари, Ватан 
довруғини дунёга ёйган 
чемпион Акбар Жўраев 
издошлари кўпаймоқда. 

Офарин!

Акмал АБДИЕВ
«ISHONCH»3-саҳифада ўқинг...

Тақдимот

Тақдимот доирасида 
мазкур газета таҳририя-
тида ярим асрдан ортиқ 
фаолият олиб борган фо-
томухбир Равил Албеков 
ижодига бағишланган су-
ратлар кўргазмаси ҳам 
ташкил этилди.

Мактабгача ва мактаб 
таълими вазирлиги, Ахбо-
рот ва оммавий коммуника-
циялар агентлиги, Ўзбекис
тон Миллий кутубхонаси, 
«Тонг юлдузи» газетаси 
ҳамкорлигида ўтказилган 
тадбирда шоир ва ёзувчи-
лар, устоз журналистлар 
ҳамда талаба ва ўқувчилар 
иштирок этишди.

– Салкам бир асрдан 
буён ўқувчиларнинг энг 
севимли нашри бўлиб ке-
лаётган «Тонг юлдузи»да 
таниқли ёзувчи ва шоир-
ларнинг илк ижод намуна-
лари чоп этилган, – дейди 
«Тонг юлдузи» газетаси 
Бош муҳаррири Феруза 
Адилова.  – Ушбу газета 
юзлаб ижодкорлар учун 
илк маҳорат мактаби вази-
фасини ўтаган. «Тонг юл-
дузи» ёритган олам» кито-
бида айнан қалами ўткир 
ижодкорларнинг энг сара 
асарлари чоп этилган.

– Бу китоб газета та-
рихи, ўтмиши, келажаги 

ҳақида сўзлайди, – дейди 
Ўзбекистон Қаҳрамони 
Иброҳим Ғафуров. – Ушбу 
китобни ҳар бир оила фар-
занди ўқиши, унинг мағ-
зини, мазмун-моҳиятини 
англаши жуда муҳим. 

– Мен ёшлигимдан 
шеър ёдлашга, ёзишга 
қизиқаман, – дейди Са-
марқанд вилояти Нарпай 
туманидаги 55-ўрта мак-
таб ўқувчиси Шаҳзода 
Аллаярова. – Тенгдош
ларимнинг ёзган шеър-
ларини кўриб, мен ҳам 
илк машқларимни таҳри-
риятга жўнатдим. Мана, 
икки йилдирки, шеърла-
рим газета юзини кўр-
моқда. Ўтган йили газе-
тада ташкил этилган тан-
ловда «Қомусим» номли 
шеърим билан 2-ўринни 
олдим. Мени тақдирлаш 
учун таҳририят ходимлари 
Самарқандга келишди. Бу 
мактабимда катта шоди-
ёна билан нишонланди. 
Биз ўқувчи ёшларни мак-
таб давримиздаёқ тўғри 
йўналтираётган нашр ва 
унинг жамоасига раҳмат 
айтмоқчиман.

Тақдимот қизғин ўтди. 
Адиблар ва устоз журна-
листлар ўз хотираларини 
сўзлаб беришди.

Тадбир давомида ишти-
рокчилар фотомухбир Ра-
вил Албековнинг ижодига 
мансуб 40 дан ортиқ расм-
лар кўргазмаси билан ҳам 
танишдилар.

Феруза РАҲИМОВА 
«ISHONCH» 

«ТОНГ ЮЛДУЗИ»
 ЁРИТГАН ОЛАМ

Пойтахтимиздаги Алишер Навоий номидаги Ўзбекистон 
Миллий кутубхонасида «Тонг юлдузи» газетасининг 95 
йиллиги муносабати билан чоп этилган «Тонг юлдузи» 

ёритган олам» китобининг тақдимоти ўтказилди.

Бухоро
вилояти

Сиҳатгоҳларда

Кўпчиликка маълум ва машҳур Ру-
дакийнинг 

Бўйи жўйи Мўлиён ояд ҳаме, 
Ёри ёди меҳрибон ояд ҳаме,
(яъни Мўлиён ариғининг ифори 

келмоқда, меҳрибон ёр биродарлар-
нинг ёди келмоқда), дея куйланган 
сатрларидаги Мўлиён ариғи бугунги 
Моҳи-Хоса мавзесига тўғри келади.

Мозийга назар ташлайдиган бўл-
сак, бу ер Амир саройининг бир қисми 
бўлган. Ситораи Моҳи-хоса 1920 йил-
дан то 1927 йилгача Бухоро Халқ Рес
публикаси қароргоҳига, 1927 йилдан 
бошлаб эса шўро амалдорлари ва мар-
табали меҳмонлар учун дам олиш мас
канига айлантирилган. 1954 йилдан 
бошлаб меҳнаткашлар даволанади-
ган маскан сифатида фаолият кўрсат-
ган. Саройнинг бир қисми Файзулла 
Хўжаев, Абдурауф Фитрат, Муса-
жон Саиджоновлар ташаббуси ва бе-
восита раҳбарлигида мозийгоҳга ай-
лантирилган. Сиҳатгоҳга сув узоқдан 
олиб келинар эди. Дам олиш маскани  
раҳбарияти томонидан бу мушкулни 
осон қилиш мақсадида тошқудуқ қа-
зилди. Эътиборлиси,  ушбу тошқудуқ 
суви Бухоро сувига нисбатан ниҳоятда 
хуштаъм, ғайриоддий, маъданларга 
бой ва шифобахшлиги билан кўпчи-
ликка манзур бўлди. Тошқудуқдан 
сув ичган беморлар шифо топа бош
ладилар.

Бухорога ташриф буюрган Ўзбекис
тон Компартиясининг 1-секретари 
Шароф Рашидов Ситораи Моҳи-Хо-
сани зиёрат қилар экан, музейнинг 
бир қисмида дам олувчиларнинг кўп
лигини кўриб, бу ерда катта санаторий 
қуриш таклифини ўртага ташлайди. 
Шу пайтда суви иссиқ, таъми ғаройиб 
тошқудуқ ҳақида Шароф Рашидовга 
хабар берадилар. Шароф Рашидов 
тезда Москвадан олимларни бу ерга 
чақиртириш кераклиги, сув таркиби 
ҳақидаги хулосалар чиққач, бу ерда 
катта санаторий қуриш лозимлигини 
айтади. Олимлар қудуқ суви тарки-
бини кўриб, ҳайратланадилар. Улар бу 
сув таркиби жиҳатидан буйрак хаста-
ликларини муваффақиятли даволаш 
учун маъданли компонентсиз минерал 

сув экани ҳақида хулоса чиқарадилар.
Мисрнинг Коҳира, Туркманистон-

нинг Байрамали шаҳрида ана шундай 
сув таркиби бебаҳо қудуқ борлиги, Си-
тораи Моҳи-Хосадаги бу қудуқ учин-

чиси экани эътироф этилади. Санато-
рий қурилиши учун 10 гектар ер ажра-
тилади. Замонавий лойиҳалар асосида 
қад кўтарган «А» блок 1980 йили ишга 
туширилади.

Санаторий йилнинг ёз ойлари учун 
иқлимий, йилнинг совуқ ойлари учун 
бальнеологик курорт ҳисобланади. 
Маскан беш хил йўналишдаги касал-
ликларни даволашга ихтисослашган. 

Ҳавоси тоза, хушманзара жойда 
ташкил қилинган ҳудуд дид билан 
кўкаламзорлаштирилган. мевали ва 
манзарали дарахтлар ҳамда гулзор-
лар киши баҳридилини очади.   Са-
наторий асосини  5 ва 6 қаватли ётоқ 
биноси, 2 қаватли даволаш бўлими,  
ошхона, маданият саройи, ёзги ав-
тосарой, озиқ-овқат, хўжалик жиҳоз-
лари сақланадиган омборхоналар ва 
қозонхона ташкил этади.

Ёз фаслининг иссиқ ойлари даво-
мида санаторийга буйракни гломеру-
лонефрит касаллиги билан оғриган 
беморлар қабул қилиниб, даволанади-
лар. Касалликнинг шу тури билан да-
воланувчиларга алоҳида ажратилган 
даволаш майдонлари – аэросолярия, 
гелиотерапия, дам олиш боғи бор, бу 
ерларда даволаниш жараёнларида 
киши организмидан терлаш орқали 
йўқотилган сув ўрнини тўлдириш мақ-
садида даволанувчиларга тарвуз, ис-
сиқ кўк чой истеъмол қилиб, гигиеник 
душ қабул қилиш тавсия этилади. Хо-
налар бир ва икки кишига мўлжаллан-
ган, барча керакли хўжалик жиҳоз-
лари, алоҳида санузел, гигиеник душ, 
ванналар ўрнатилган. Телевизор, муз-
латкич, интернет тармоғи, юмшоқ ва 
қаттиқ мебеллар билан таъминланган.

Санаторий дам олувчиларига юқори 
малакали тиббий хизмат, ажойиб 
таомномага эга дастурхон таклиф эти-
лади. Шу билан бирга, уларнинг ма-
даний ва маърифий ҳордиқ чиқариш
ларига ҳам алоҳида эътибор берилади.

 
Жамшид ЖЎРАЕВ, 

«Ситораи Моҳи-Хоса» 
санаторийси

маданият уйи мудири

Маълумотларга қараганда, узоқ йиллар давомида олимлар Ўзбекистон қуруқ 
иқлим шароитини ўрганиш мақсадида кўп йиллик тажрибалар олиб боришган. 

Бухоро шаҳрининг шимолий қисмидаги Моҳи-Хоса ҳудудида ёз ойларидаги 
ҳаво ҳарорати 40-45 даражадан юқори бўлиши ҳамда  ҳавонинг нисбий 

намлиги 20-25 фоизни ташкил қилиши аниқлангач, шу ҳудудда 
«Ситораи Моҳи-Хоса» санаторийсини ташкил этиш ҳақида қарор қабул

 қилинган. мазкур сиҳатгоҳ 1962 йилда фойдаланишга топширилган.

ТОШҚУДУҚДАН 
САНАТОРИЙГАЧА…

Бухоро шаҳридаги «Ситораи Моҳи-Хоса» 
санаторийсининг ўзига хос тарихи бор

Айни кезларда ушбу муассаса раҳба-
рияти янги ўқув йили қабули учун жой-
ларда тарғибот тадбирларини ўтказ-
моқда. Шундай тадбирларнинг навбат-
дагиси Навоий вилоятидаги педагогика 
институтида уюштирилди. Унда ҳудуд-
даги барча таълим даргоҳлари профес-
сор-ўқитувчилари, академияда ўқиш ис-
тагида бўлган ёшлар ва уларнинг ота-
оналари, кенг жамоатчилик ва касаба 
уюшмаси вакиллари, йирик корхона ва 
ташкилотлар масъуллари, шаҳар ва ту-
ман кенгашлари раислари қатнашдилар. 
Шу жараёнда академия проректори Азим 
Мирзажонов, Ўзбекистон таълим ва фан 
ходимлари касаба уюшмасининг вилоят 
бўйича масъул ташкилотчиси Анора Бо-
бомуродовалар сўзга чиқиб, бу маскан-
даги имкониятлар, ўқув жараёнлари, қа-
бул квоталари, 2024-2025 ўқув йили учун 
кундузги ва сиртқи таълимнинг бакалавр 
йўналишлари бўйича абитуриентларни 

қабул қилиш тартиблари хусусида батаф-
сил сўз юритишди. Айтишларича, ака-
демияда талабаларга илмий салоҳияти 
юқори ва малакали ўқитувчилар томони-
дан меҳнат муҳофазаси ва техника хавф-
сизлиги, ҳаёт фаолияти хавфсизлиги, 
инсон ресурсларини бошқариш, психо-
логия, менежмент, юриспруденция йўна-
лишлари бўйича сабоқ берилади. Таълим 

янги технологиялар асосида жиҳозлан-
ган аудиторияларда олиб борилади. 

Семинар қатнашчиларига бу ўқув 
даргоҳида талабалар учун wi-fi, кутуб-
хонанинг ўқув ва электрон заллари, фи-
зика ва кимё фанлари бўйича лабора-
ториялар, асосий машғулотлардан сўнг 
фанлар бўйича мустақил шуғулланиш 
учун компьютер синфлари, спорт ком
плекси ва ошхона мавжудлиги ҳам маъ-
қул бўлди. Айниқса, таълим жараёнини 
автоматлаштириш бўйича «Платформа» 
мажмуаси жорий этилгани кўпчиликда 
катта қизиқиш уйғотди.

Тадбир жараёнида иштирокчилар ўз-
ларини қизиқтирган саволларга батаф-
сил жавоблар олишди.

Умид ХУДОЙҚУЛОВ

Тадбир

ЕТУК КАДРЛАР 
ТАЙЁРЛАЙДИГАН 

АКАДЕМИЯ
Меҳнат ва ижтимоий муносабатлар академияси Ўзбекистон касаба уюшмалари 

Федерацияси муассислигида очилган бўлиб, Марказий Осиёда ягона ҳисобланади. 
У халқаро ва миллий стандартлар, меҳнат ҳуқуқи, инсон ҳуқуқлари, меҳнат

 тиббиёти, ижтимоий ҳимоя ва меҳнат муҳофазаси бўйича малакали кадрлар етишти-
ришга ва айни йўналишдаги ишларни такомиллаштиришга ихтисослашган. 

Бу юртимизда меҳнат муносабатлари ва ижтимоий соҳага, шунингдек,
 меҳнат соҳаси учун малакали етук кадрлар тайёрлашга юксак эътибор 

қаратилаётганидан далолат беради.

Навоий
вилояти

Сурхондарё
вилояти эътибор

МУНОСИБ 
МЕҲНАТ 

ҲОСИЛАСИ
Аслида, саломатликдан ортиқ улуғ
 неъмат, катта давлат йўқ. Демак, 

ҳамиша ўз соғлиғимизга эътиборли бўл-
моғимиз жоиз. Айниқса, тоғ қўйнида жой-

лашган сўлим сиҳатгоҳларда йилда бир 
марта дам олишнинг ўзгача гашти бор. 

Боз устига, бундай сиҳатгоҳларда бепул 
йўлланма асосида даволанилса,

 нур устига нур. Бахтга қарши,
 бундай имконият ҳаммага ҳам насиб

 этавермайди.

 Сурхонлик ҳамширалар – Барно Қа-
ландарова, Дилфуза Сафарова ҳамда 
Фарида Менгноровага мана шундай 
имконият берилди – касб байрами 
муносабати билан касаба уюшмаси 
уларга бепул йўлланма тақдим этди. 
Энди улар Тошкент вилоятининг Қиб
рай туманида жойлашган «Умид гул-
шани» санаторийсида саломатликла-
рини тиклаб қайтади. 

– Бундан нафақат ҳамширалар, балки 
уларнинг оила аъзолари ва ҳамкасблари 
ҳам жуда мамнун бўлишди, – дейди Ўз-
бекистон касаба уюшмалари Федерация
сининг Сурхондарё вилояти кенгаши 
Ижтимоий суғурта бўлими мудири Тур-
сунпўлат Қобилов. – Жамоада фаоллик 
кўрсатаётган, ўз касбига садоқатли хо-
димларни ҳар томонлама қўллаб-қувват-
лашга ҳамиша тайёрмиз.

– Меҳнатимиз эътироф этилиб, бизни 
шундай шарафга лойиқ кўрганлар кам 
бўлмасин, – дейди Дилфуза Сафарова.   

Чори ЖУМАҚУЛОВ
«ISHONCH»

– Тадбир аъло даражада ўтди, – дейди «ПОЧ
ТАМТ» жамоаси аъзоси Дилмурод Миралиев. – 
Ўтган йили 24 та жамоа қатнашган бўлса, бу йил 
уларнинг сони 26 тага етди. Рақиблар ҳам шунга 
яраша бўлди – кураш анча қийин кечди. Лекин 
бизга омад қулиб боқди – финалда 7:0 ҳисобида 
ғалаба қозондик.

Мусобақа натижасига кўра, ғолиб жамоа ку-
бок, иккинчи ва учинчи ўринни эгаллаганлар 
эса диплом ва эсдалик совғалари билан тақдир-
ланди.

Мумтозбегим АБДУМЎМИНОВА

Тошкент
шаҳри

Спорт

МАЙДОНДА «АЙТИ»ЧИЛАР 
Муҳаммад ал-Хоразмий номидаги Тошкент ахборот технологиялари

 университетида Рақамли технологиялар вазирлиги ҳамда Ахборот технологиялари 
ва оммавий коммуникация ходимлари касаба уюшмаси Республика кенгаши

 ҳамкорлигида  тизим корхоналари жамоалари ўртасида
мини-футбол бўйича спорт мусобақаси ўтказилди.

Навқирон Бухорога 
уч кунлик саёҳат даво-
мида устозлар тарихий 
обидаларни айланиб, ўз-
гача таассурот олишди, 
бугунги ўзгаришлардан 
завқланишди.

Шавкат ЭЛЧИБОЕВ,
Оққўрғон туманидаги 
78- мактаб-интернат 
касаба уюшмаси раиси

Оққўрғон туманидаги 
78-алоҳида таълим эҳти-

ёжлари бўлган бола-
лар учун давлат ихтисос
лаштирилган мактаб-ин-
тернати жамоаси касаба 

уюшмаси томонидан 
Бухорога саёҳат уюштири-

лишини эшитиб, беҳад
 қувонди.

Ички туризм

Устозлар 
мамнун

Тошкент
вилояти

Самарқанд азалдан донгдор
 шахмат усталари-ю, тажрибали мураб-

бийлари билан машҳур. 

Ёшим етмишни қорала-
са-да, ҳануз дона сура-

ман. Бутун оиламизда 
шахматга иштиёқ 

бошқача. Кенжа на-
бирамни шахмат 
мактабига топши-
риш илинжида 
бутун шаҳарни 
ахтариб чиқ-
дим. Бир пайт
лари иккита 
шахмат макта-
бига эга бўлган 
С а м а р қ а нд д а 
айни чоғда ай-
рим хусусий 

мактабларни ҳи-
собга олмаганда, 

давлатга қарашли 
бирорта ҳам шах-

мат мактаби йўқ 
экан. Таажжуб!
Наҳотки, 2026 йилда 

46-Бутунжаҳон шахмат 
олимпиадасига мезбонлик 

қиладиган кентда лоақал битта 
махсус мактаб бўлмаса?! 

Мутасаддилар Самарқандда шах-
мат мактаби очиш масаласини ўйлаб 
кўришса, фойдадан холи бўлмасди.

Бахтиёр ТОШЕВ,
меҳнат фахрийси

Самарқанд шаҳри

Катта йўл ва ҳатто ички кў-
чаларга ҳам автомобиль тез-
лигини пасайтириш мақса-
дида сунъий тўсиқлар ўрнатил-
моқда. 

Бу каби сунъий тўсиқлар 
юзага келиши мумкин бўлган 
йўл-транспорт ҳодисаларининг 
олдини олишга қаратилган. Биз 
бунга қарши эмасмиз. Аммо...

Бугун бундай тўсиқлар шу 
даражада кўпайдики, ички кў-
чаларда юриш амримаҳол бў-
либ қолди. Энг ёмони, уларни 
ҳар ким ўз ҳолича ўрнатиб ол-
моқда. Баъзи йўлларга ўрна-

тилган сунъий тўсиқлар ҳаддан 
ортиқ баланд қилиб қўйилган. 
Бу эса ҳар қандай транспорт 
ҳайдовчисига ноқулайлик туғ-
дирмоқда. 

Айтмоқчи бўлганим, сунъий 
тўсиқларни ўрнатиш кимнинг 
рухсати билан  амалга ошири-
лади? Унинг баландлиги 
қанча бўлиши 
керак? Ўз-

бошимчалик билан автомо-
биль тезлигига халақит бе-
рувчи сунъий тўсиқларни ўр-
натиб олганларга қандай чора 
кўрилади?   

Муроджон ТУРОПОВ
Фарғона шаҳри

Аввал ҳам «Ishonch» газетасида айнан шу масала кўтарилган эди. Лекин, негадир масъул ташкилотдан 
келган жавобни мен ўқимадим. Шу сабаб қайта мурожаат қилишга қарор қилдим.

Шунингдек, Самарқанддан Шаҳрисабзга қа-
раб йўлга чиққан хорижий сайёҳлар ўтирган 
автобус ҳам айнан шу йўлдан ўтади. Бешчаш-
мада ҳунарманд аёллар кўплиги, ҳатто тури-
стик харитага кирган хонадонлар борлиги учун 
айнан шу қишлоқни кўзлаб, излаб келувчи 
сайёҳлар гуруҳлари ҳам бисёр. Аммо йўлнинг 
аҳволи жуда абгор. Бу йўлдан ўтган ҳайдовчи-
лар фалон пулга сотиб олган уловларининг но-
соз йўлда «тўкилиб», адо бўлаётганидан ноли-
шади, жиғибийрон бўлишади.

Улар ҳамда ҳудуд аҳли қайта-қайта беради-
ган савол шу: Бешчашманинг йўли қачон соз 
бўлади?

Камол ЎРОЛОВ
Чироқчи тумани

САМАРҚАНДГА  
ШАХМАТ 

МАКТАБИ КЕРАК
эмасми? 

БЕШЧАШМАНИНГ ЙЎЛИ 
ҚАЧОН СОЗ БЎЛАДИ?

Чироқчи туманидан Самарқандга, Жиззахга ёки Тошкентга қараб йўлга чиқар 
экансиз, «Бешчашма» (собиқ «Восход» совхози) ҳудудидан ўтасиз. Йўл бир неча 
йиллардан буён таъмирланмагани учун кўчанинг соғ ери қолмаган. Ҳамма жойи 
ўйдим-чўнқирдан иборат. Ваҳоланки, бу асосий йўлдан пойтахт ёки Самарқанд 

томон ёхуд у ёқлардан Чироқчига қараб эртаю-кеч, тонгдан 
тунгача машиналарнинг қатнови бир зум ҳам тўхтамайди.

ДАРАХТЛАРНИНГ НОЛАСИНИ КИМ ЭШИТАДИ?
Дарахтлар ҳаводан карбонат ангидридни ютиб, кислород ишлаб 

чиқаради, ҳавони тозалайди. Жонли мавжудотларнинг хил-
ма-хиллигига ҳисса қўшади, ерни эрозиядан сақлайди, тупроқни 
мустаҳкам ушлайди. Хуллас, санасак, фойдали жиҳатлари бисёр. 

Бироқ Андижон шаҳридаги «Холис» клиникаси мутасадди-
лари табиатни яшилликка буркаган беминнат дўстларимизнинг 
ана шу фойдали жиҳатларини билмайдилар, чоғи. Бу иддаонинг 
боиси шуки, клиника ҳовлисидаги  кўп йиллик чинор ва терак 
остлари асфальтлаб ташланган. Сувсизликдан қовжираган терак
лар қуриш арафасида. Айниқса, узоқ йиллардан бери теварак-
атрофга кўрк бағишлаб  турган кўп йиллик чинор дарахтлари 
таглари мустаҳкам асфальтлангач, яхши одамлардан нажот изла-
гандай, ночор аҳволда.

Уларнинг ноласини эшитадиганлар бормикан?

Нурбек ЯХШИБОЕВ
Андижон шаҳри

ЙЎЛЛАРГА СУНЪИЙ ТЎСИҚ ЎРНАТИШНИНГ МЕЪЁРИ БОРМИ?

Ёнчироқ масаласи: 
Жазо қачон кучайтирилади?

Ҳаммамиз йўлда юрамиз. Пиёдадан кўра машина кўпдай туюладиган ҳозирги замонда ҳай-
довчиларни чалғитувчи, айрим ҳолларда, йўл-транспорт ҳодисаларининг 

рўй беришига сабаб бўлаётган ҳолат шуки,  баъзи ҳайдовчилар бурилишдан олдин  
огоҳлантирувчи ёнчироқни ёқишмайди.

Вазирлар Маҳкамаси-
нинг 2022 йил 12 апрел-
даги 172-сонли қарори би-
лан Йўл ҳаракати қоида-
лари тасдиқланган. Унинг 
8-бобида огоҳлантирувчи 
ва авария (хавф-хатар) 
ишоралари ҳақида тартиб 
белгиланиб, 45-бандида, 
жумладан, шундай ёзил-
ган: «Ҳайдовчи ҳаракатла-
нишни бошлашдан, қайта 
тизилишдан, бурилиш (қай-
рилиб олиш)дан ва тўхташ-

дан олдин тегишли йўна-
лишни кўрсатувчи ёруғлик 
ишораларини ёқиши, улар 
бўлмаганда ёки ишлама-
ганда қўл билан ишоралар 
бериши шарт».

Бироқ ҳайдовчи бурила-
ётганида огоҳлантирувчи 
ёнчироқни ёқмаса, маъму-
рий жавобгарлик белги-
ланмаган ёки жавобгарлик 
жуда енгил. Шундай экан, 
жазони кучайтириш лозим 
эмасми? Чунки бурилаёт-

ган ҳар бир ҳайдовчи авто-
транспорт воситасининг ён-
чироғидан фойдаланиши 
муҳим аҳамиятга эга. 

Транспорт ва Ички 
ишлар вазирликларига са-
волимиз шундан иборатки, 
бундай хатога йўл қўйган-
лар  учун жазо чоралари ку-
чайтириладими? 

Охунжон 
МУСТАФОЕВ

Нурафшон шаҳри

Шундан сўнг, 2021 йилнинг ян-
варь ойида Қорақалпоғистон Респуб
ликаси, вилоятлар, Тошкент шаҳри 
ва барча туман-шаҳарларда ана шун-
дай халқ депутатлари маҳаллий кен-
гаш котибиятлари тузилмалари таш-
кил қилиниб, улар алоҳида юридик 
шахс сифатида фаолият юрита бош
лади. 

Низомга кўра, ушбу котибият-
ларга маҳаллий Кенгаш фаолиятини 
ахборот-таҳлилий, ҳуқуқий, таш-
килий ва бошқа жиҳатлардан таъ-
минлаш, маҳаллий Кенгаш, унинг 
доимий комиссияларининг назо-
рат соҳасидаги ваколатларини са-
марали амалга оширишга кўмакла-
шиш, маҳаллий ижро ҳокимияти, 
давлат органлари, хўжалик бошқа-
рув органлари, суд ва ҳуқуқни муҳо-
фаза қилувчи органлар ҳамда бошқа 
идоралар раҳбарлари ва мансаб-
дор шахсларининг ҳисоботлари (ах-
боротлари) эшитувини ташкил қи-
лишга кўмаклашиш каби бир нечта 
вазифалар юклатилган.

Вазифалар кўлами кенг бўлиб, бу-
нинг учун котибиятларда ишлаётган 
бош мутахассисларнинг ҳуқуқий  би-
лим ва кўникмаларга эга бўлишлари 
муҳим аҳамият касб этади. Исм-ша-
рифини ошкор этмаслигимизни 
сўраган маҳаллий Кенгаш котиби-
яти бош мутахассисларидан бири бу 
ҳолат юзасидан шундай изоҳ берди:

– Масалан, айрим ҳуқуқий-нор-
матив тусга эга бўлган қарор-
ларни адлия бўлимидан эксперти-
задан ўтказишимиз керак. Улар-
нинг аксарияти эътирозлар билан 

ўзаро келишилади. Чунки қарор-
ларни тайёрлайдиган котибият 
ходимлари адлия ходимлари каби 
юридик малакага эга бўлган мута-
хассислар эмас. Бундан ташқари, 
жойлардаги прокуратура ва ад-
лия органлари томонидан Кенгаш 
қарорларининг айрим бандларини 
бекор қилиш ёки қонунга муво-
фиқлаштириш бўйича протест 
ҳамда тақдимномалар ҳам келиб 
тушиши кўп кузатилади. Турган 
гапки, бу вақтнинг йўқотилиши 
ва бошқа сарсонгарчиликларга ҳам 
сабаб бўлади.

Шу боис юқори турувчи таш-
килотлар томонидан жойлардаги 
котибият бош мутахассислари 
учун айнан шу мавзуда махсус ма-
лака ошириш ёки ўқув курсини таш-
кил қилиш керак, деб ҳисоблайман. 
Яъни, норматив-ҳуқуқий қарорлар 
лойиҳасини тайёрлашда ҳозир кўп-
гина маҳаллий Кенгашлар котиби-
ятларида оқсашлар бор. 

Қарор лойиҳасини ёзишдан ол-
дин ҳуқуқшунос билан келиши-
лиши ва ҳамкорлик алоқалари 
тўғрисидаги берган саволимизга 
эса, бошқа бир мутахассис шундай 
жавоб берди: 

– Ҳеч қайси кенгаш котибиятида 
юрист штати йўқ, чунки ҳужжат-
ларда бу белгилаб берилмаган. Ҳо-
зир барча котибиятлар маҳаллий 
ҳокимликларда фаолият юритади. 
Сессияга киритиладиган масала-
ларда ёки қарорларни ёзишда юри-
дик мавзуга оид савол туғилиб 
қолса, ҳокимликнинг ҳуқуқшуноси 

(юрисконсульти)га учрашишга 
мажбур бўламиз. Унинг ҳам ўз 
юкламалари бор, ҳар бир соати бел-
гиланган. 

Яна бир гап. Ўтказилган cессия
ларда депутатларнинг кўпчилик 
овози билан тасдиқланган вакиллик 
органи қарори лойиҳаси ижро ор-
гани ҳуқуқшуноси томонидан кўриб 
чиқилиб, ҳуқуқий хулоса берилиши 
ёки ўз эътирозларини билдириши 
қанчалар тўғри?

Шундай экан, котибиятлар бош 
мутахассисларига ҳозир айрим қа-
рорларни ёзишда юридик жиҳат-
дан тушунчалар бериш ўта зарур. 
Вакиллик органининг асосий кўмак-
чиси ҳисобланган Кенгаш котиби-
ятларига алоҳида юрисконсульт 
штатининг зарурати ҳам бор, деб 
ҳисоблаймиз.

Аслида, маҳаллий Кенгашлар 
сессияларида давлат ва жамият рав-
нақи, халқ фаровонлиги билан боғ-
лиқ масалалар ҳал этилади. Шундай 
экан, ҳар бир масалада ва кенгаш қа-
рорларини ишлаб чиқишда ҳуқуқшу-
нос маслаҳатлари зарурлиги кундек 
равшан. Хўш, маҳаллий Кенгашлар 
котибиятларида фаолият юрита-
ётган бош мутахассисларга қачон 
махсус ўқишлар ташкил қилиниб, 
уларга бу борада ҳуқуқий билимлар 
берилади? Ёки бўлмаса, котибият-
ларда ҳам алоҳида ҳуқуқшуноснинг 
фаолият юритиши йўлга қўйила-
дими?

Нигора РАҲИМЖОНОВА
Тошкент шаҳри

МАҲАЛЛИЙ КЕНГАШЛАР 
КОТИБИЯТЛАРИ ҲУҚУҚшуноссиз... 

Уларга ҳуқуқий 
КЎМАКни КИМ КЎРСАТАДИ?

Ўзбекистон Республикаси Олий Мажлиси Сенатига!

Қашқадарё вилояти ҳокимлигига!

Транспорт вазирлиги ҳузуридаги Автомобиль йўллари қўмитасига!

Самарқанд шаҳар 
ҳокимлигига!

 Андижон вилояти Экология, 
атроф-муҳитни муҳофаза қилиш ва иқлим 

ўзгариши бошқармасига! 

Ички ишлар ва Транспорт вазирликларига! 

2020 йилнинг 11 декабрида Олий Маж-
лис Сенати томонидан «Халқ депутатлари 
маҳаллий Кенгашлари фаолиятига доир 

намунавий ҳужжатларни тасдиқлаш тўғри-
сида»ги КҚ-161-IV-сонли қарор қабул қи-

линган эди. Ушбу ҳужжат асосида маҳаллий 
Кенгашлар котибиятларини ташкил этиш 

белгиланган ва унинг намунавий
 Низоми ҳам тасдиқланган. 

Жавобини 
кутаётган
 саволлар

Покизалик – 
раҳбарнинг зийнати

Қашқадарё вилояти касаба уюшмалари тари-
хида алоҳида из қолдирган раҳбарлардан бири 
Ҳомид Худойназаров эди. Бу инсонни яхши бил-
ганлар, ўзига хос мактабидан сабоқ олган шо-
гирдлари ҳозиргача уни тез-тез эслаб туришади. 

Ўтган асрнинг 70-йилларида ўз сафига 53 
минг нафардан зиёд аъзони бирлаштирган «Кар-
шистрой» бирлашган касаба уюшма қўмитаси 
вилоят касаба уюшма ташкилотларининг энг 
йирик бўғинларидан саналарди. Ҳар душанба 
куни соат 10 дан 11 гача Ҳомид ака қўнғироқ қи-
либ, маълумот оларди. У, аввало, касаба уюшма 
аъзолари сони ўсиши, аъзолик бадаллари ту-
шиши билан қизиқар, кейин қандай ёрдам ке-
раклигини сўрарди. 

Мана шу тартибдаги савол-жавобимиз 
анъанага айланиб қолгани сабабли шанба-як-
шанба кунлари маълумотни тайёрлаб бўлгач, 
чўлдаги меҳнат жамоалари учун маданий-маъ-
рифий тадбирлар ўтказишга санъаткорларни, 
тарғиботчиларни таклиф қилиш режасини 
ишлаб чиқардим. Қарши чўлини ўзлаштириш 
энг қизғин паллага кирган ўша кезларда Ҳомид 
Худойназаровга билдирган таклифларимнинг 
бирортаси ҳам эътиборсиз қолдирилмаган. Сўро-
вимга асосан, киноқурилма юкланган махсус ав-
томашина, шунингдек, тезкорлик билан шакл-
лантирилган ижодкорлар ва санъаткорлар гу-
руҳлари белгиланган манзилга юбориларди.

Ҳомид ака вилоят бирлашмаси раҳбари бўла 
туриб, менга шахсан қўнғироқ қилишидан тааж-
жубланардим. Юқори турувчи раҳбарнинг, қўл 
остида юздан зиёд ходими бўлса-да, маълумот-
ларни ўзи вақт ажратиб олиши, ҳақиқий аҳвол 
билан қизиқиши қуйи бўғиндагилар зиммасига 
катта масъулият юклашини вилоят бирлашма-
сига раис бўлганимдан сўнг англаб етдим. 

Ҳомид акани яқиндан таниганлар, жумладан, 
тизимда узоқ йиллар ишлаган шогирдларидан 
бири Суюн Бекназаров у тама нималигини бил-
майдиган ниҳоятда покиза инсон бўлганини кўп 
гапирарди. Масалан, бир сафар устознинг укаси 
Ҳалим Туркманистоннинг Ашхобод шаҳрида ном-
зодлик диссертациясини ёқлаш тадбирига улар-
нинг иккаласини таклиф этади. Суюн ака раҳбар 

бирга боришини назарда тутиб, Ашхободга са-
фар учун хизмат машиналаридан бирини ажра-
тиш таклифи билан унинг ҳузурига киради.

– Хизмат машинасида бориш мумкин эмас, 
оғайни, – дейди Ҳомид ака. – Қолаверса, хизмат-
чилик боис мен бора олмайдиган бўлдим. Сиз 
эса бориб келадиган кунларингиз учун, марҳа-
мат қилиб, ўз ҳисобингиздан таътил олинг. 

Бу гапдан Суюн ака бироз ранжийди, ле-
кин раҳбар ҳақ бўлгани боис лом-мим демасдан 
чиқадию, ўз ҳисобидан таътилга ариза ёзади ва 
Ашхободга ўз ҳисобидан бориб келади...

Катта ҳаёт мактаби
 «Каршистрой» бошқармаси бирлашган ка-

саба уюшма қўмитаси раиси лавозимида иш 
бошлаганимда тажрибам кам эди. Устозим Жаб
бор Суюновнинг эса вилоят касаба уюшмасида 
алоҳида ўрни ва мавқеи бор эди. У катта ҳаёт 
мактабини ўтаган, урушнинг оловли йўлларида 
қон кечган ташкилотчи раҳбар саналарди. Бил-
ганларини шогирдларига эринмасдан, ҳафсала 
билан ўргатарди. Ҳузурига келганларнинг дарду 
ташвишларини, ходимларнинг таклиф-мулоҳа-
заларини диққат билан тинглар, сўнгра хулоса 
чиқарар, агар зарур бўлса, ўз маслаҳатини бе-
рарди. Шогирдларига ҳаётнинг янги-янги қир-
раларини кўрсатишга, янги гап айтишга инти-
ларди. 

Мен ҳар гал устознинг суҳбатидан руҳланиб, 
юқори кайфият билан чиқардим. Ўрни келганда, 
камчиликка йўл қўйган, ҳафсаласиз ёшларни 
аяб, бошини силаб ўтирмасди. Унинг танқидий 
гаплари ва эътирозларини эса қабул қилмаслик-
нинг иложи йўқ эди. Чунки ҳар бир гапини асос
лаб гапиришга одатланган, берган ўгитлари шо-
гирдлари хотирасида муҳрланиб қоларди.

Устоз қарорларни, маълумотларни, маъру-
заларни ўзбек ва рус тилларида ниҳоятда пи-
шиқ-пухта тайёрларди. Мен меъёрий ҳужжатлар 
билан ишлаш, қарор лойиҳаларини, таҳлилий 
материалларни тайёрлаш борасида Суюновдан 
кўп нарсаларни ўрганганман. Алқисса, «Карши-
строй» бошқармаси касаба уюшма қўмитаси раи
си сифатида ишлаб, катта ҳаёт қозонида пиш-
дим, халқ хизматида бўлиш юксак масъулият ва 
шараф эканини чуқур ҳис этдим. Ҳатто вилоят 
касаба уюшма ташкилотлари бирлашмасига ке-
лишимга ҳам ушбу йирик жамоадаги кўп йиллик 
фаолиятим, тўплаган тажрибам асосий пилла-
поя вазифасини ўтади, десам, баайни ҳақиқатни 
айтган  бўламан. 

Қашқадарёнинг 
саховатли фарзанди

2003 йилнинг ёзи эди. Ўша вақтдаги Қашқа-
дарё вилояти ҳокими Нуриддин Зайниевнинг 
касаба уюшма фаоллари билан учрашуви ўтка-
зилди. Тадбирда жамоадаги, умуман, тизимдаги 
аҳвол, вилоятда касаба уюшмаларининг ўрни, 
олдимизда турган вазифалар, ижтимоий шерик
лик ҳақида мулоқот бўлди. Шу жараёнда Нурид-
дин Зайниевнинг касаба уюшмалари тизимини 
чуқур билиши мени таажжубга солди. Чунки 
баъзи раҳбарлар касаба уюшмаларининг таш-
килий тузилмаси ва функцияларидан деярли бе-
хабар эканликларини жуда яхши билардим. Ай-

рим кишилар, ҳатто зиёлилар ҳам касаба уюш-
маларини асосан, санаторийларга ва болалар 
оромгоҳларига йўлланма берувчи ташкилот си-
фатида тасаввур қилишади.

Н.Зайниев ўша учрашувда ижтимоий шерик
ликни ривожлантиришга, яъни жамоа шартно-
малари билан ишлаш ва қуйи бўғинни ҳар то-
монлама қўллаб-қувватлашга алоҳида эътибор 
қаратди. Йиғилишдан сўнг, ҳокимнинг таклиф 
ва мулоҳазалари, танқидий фикрлари асосида 
вилоят кенгашининг чора-тадбирлари ишлаб 
чиқилиб, анча хайрли ишлар амалга оширилди. 

Нуриддин аканинг касаба уюшмалари ҳаёти-
дан бунчалик чуқур хабардорлиги сири кейинча-
лик маълум бўлди. У Муборак газни қайта ишлаш 
заводи, Муборак газ конлари бошқармаси каби 
йирик ташкилотларда ишлаган даврларида беш 
йил вилоят касаба уюшма ташкилотлари бир-
лашмаси кенгашининг раёсат аъзоси этиб сай-
ланган, ўша кезлар жамоа шартномасининг ҳар 
бир бандини таҳлилий ўрганиб чиқиб, муҳокама 
жараёнида шахсан ўзи иштирок этган экан. Мен 
меҳнат жамоасининг ички қонунига қиёс қили-
надиган жамоа шартномаси моҳиятини билган 
раҳбарга касабанинг ўрни, вазифалари кундай 
равшан бўлишига ана ўшанда қатъий ишонч ҳо-
сил қилганман. 

Жисмоний тарбия ва спорт, соғломлаштириш 
– касабанинг асосий йўналишларидан ҳисобла-
нади. Н.Зайниев спортни севар, айниқса, фут-
болнинг ашаддий мухлиси эди. Унинг эътибори, 
қўллаб-қуватлаши туфайли биргина Қашқа-
дарё вилоятининг учта жамоаси – «Насаф», 
«Машъал», «Шўртан» мамлакат чемпионати 
олий лигасида тўп сурди. «Насаф» ОФК кубо-
гини қўлга киритди. 

Қашқадарё вилояти мактаб ўқувчиларини бо-
лалар оромгоҳларида соғломлаштириш бўйича 
республикада олдинги ўринларда туради. Зай-
ниев қанчалик вақти зиқ, иши кўп бўлишига қа-
рамасдан, оромгоҳларга кириб, ҳақиқий аҳвол 
билан танишар ва тегишли кўрсатмалар бе-
рарди.

«ПунктуальнЫй» раис
Қуйида собиқ СССР даврида Косон тумани 

партия қўмитаси биринчи котиблигидан Қашқа-
дарё вилояти касаба уюшма ташкилотлари бир-
лашмасига раис бўлиб келган Маннон Самадов 
ҳақида ҳам қисқача тўхталиб ўтишни маъқул 
кўрдим.

Раис вилоят бирлашмаси маъмурий биноси 
талабга жавоб бермаслигини, хоналар етишмас-
лигини, уч-тўрт киши бир эшикдан кириб чиқа-
ётганини кўриб, ўз олдига янги бино қуриш ре-
жасини қўяди. Мутасаддилар билан маслаҳат-
лашгач, собиқ СССР касаба уюшмалари 
марказий кенгашига қўшимча бино қуриш учун 
хат ёзиб, маблағ ажратишни сўрайди. Хатга би-
нонинг хомаки лойиҳасини ҳам илова қилади. 
Шу мурожаатга биноан, 3 миллион сўм маблағ 
вилоят саноат қурилиш банки ҳисобрақамига ке-
либ тушади.

Бироқ иш бошланиши арафасида эса кутил-
маганда собиқ Иттифоқ раҳбариятининг барча 
минтақаларда маъмурий бинолар қурилишини 
вақтинчалик тўхтатиш ҳақидаги қарори эълон 

қилинади. Қарабсизки, Маннон Самадов икки ўт 
орасида қолди. Бино қурилишини бошлай деса, 
қарор бор. Тўхтатиб туришнинг эса имкони йўқ, 
чунки сўралган маблағ банк ҳисобрақамида ту-
рибди. Жорий тартиб-қоидага кўра, банкка ке-
либ тушган маблағни ё ишлатишга, ё қайтариб 
юборишга тўғри келарди. Маннон ака эса таж
рибали раҳбар сифатида таваккалчилик йўлини 
тутмасди, вазиятни обдон ўйлаб, чуқур мулоҳаза 
қилиб кўргачгина, ишга киришарди.

Шу боис узоқ ўйлаб ва бутун масъулиятни 
зиммасига олиб, 19-қишлоқ қурилиши трести 
раҳбари Ҳайит Жониев билан тузилган шарт-
номага асосан, бино пойдеворига қозиқ қоқиш 
ҳақида топшириқ беради. Жадал иш олиб борил-
гач, орадан тўрт ой ўтиб, замонавий корпус қу-
риб битирилади. У фойдаланишга топширилиши 
арафасида воқеадан хабар топган нуфузли ор-
ганлардан (Москвадан, собиқ Иттифоқ халқ на-
зорати қўмитасидан) махсус ишчи гуруҳ етиб 
келади. Бинода бажарилган ишлар ўлчаниб, 
барча ҳисоб-китоб чиқарилади. Комиссия раҳ-
бари ҳадеб қуюшқондан чиқавергач, Маннон 
ака кабинетини кўрсатиб, 4 нафар ходим жой 
йўқлигидан уйида ишлаётганини айтиб, нима 
жазо бўлса, олишга тайёрлигини билдиради-да, 
уларни совуққина кузатиб қўяди. Кейин ишдан 
олинишига тайёр бўлиб, сабрсизлик билан ко-
миссия хулосасини кута бошлайди. Кутилма-
ганда бу масала ижобий ечим топади. Комиссия
га раҳбар бўлиб келган москвалик йигит мард, 
танти инсон экан. У раҳбариятга аҳволни тўғри 
тушунтиргач, вазият ижобий томонга ўзгаради.

Ҳолбуки, маъмурий бинолар қурилишини 
тақиқлаш ҳақидаги қарорга боғлаб, «айбдор» 
фаолиятига баҳо берилса, Маннон акага нисба-
тан жуда оғир жазо қўлланилиши ҳам мумкин 
эди. Лекин унинг журъати ва жасорати туфайли 
ўшанда катта бир бино қурилиб қолган эди ва ҳа-
ли-ҳамон хизматда...

Бугун Ўзбекистон касаба уюш-
малари фаолияти ҳам шаклан, 
ҳам мазмунан кенгайди. Ташки-
лот халққа энг яқин инсонпарвар 
жамоат ташкилотига айланди. 
Халқаро алоқаларимиз эса кенг қа-
нот ёймоқда. Халқаро конфедера-
циялар, миллий федерациялар раҳ-
барлари, вакиллари юртимизга ке-
либ, тажриба алмашишмоқда, иш 
ўрганишмоқда. Касаба уюшмалари 
кириб бормаган соҳанинг ўзи қол-
мади. Демак, ҳар биримиз ўтмиш 
сабоқларидан ўрнак олиб, бугунги 
ислоҳотларни теран ҳис қилиб, 
юрт тараққиётига ўз улушимизни 
қўшишимиз лозим.

Эсон РАЖАБОВ, 
Ўзбекистон касаба уюшмалари 

Федерацияси Қашқадарё вилояти 
кенгаши раиси маслаҳатчиси

Ўтмишда қандай бўлган бўлса, ҳозир ҳам шундай: қаердаки, 
тадбиркору  ишбилармонларга қулай шароит ва имкониятлар 

яратилса, муайян имтиёзлар берилса, ўша ерда тараққиёт 
бўлади, юрт равнақ топиб, халқ фаровон турмуш кечиради. 

Зеро, иқтисодиётни ривожлантиришда бу соҳа вакиллари-
нинг хизматлари ҳамиша катта бўлган. Уларнинг шахсан фойда 
кўришларида ва халққа нафлари тегишида эса молия муассаса-
лари, жумладан, банклар муҳим ўрин тутган. Бундан 122 йил 
муқаддам Термиз шаҳрида фаолият кўрсата бошлаган Мусулмон 
банки ҳам худди ана шундай эзгу мақсадда ташкил этилганди. 

Шу ўринда «Туркистондаги илк Мусулмон банки нега айнан 
Термизда очилган?» деган савол туғилиши табиий.

Тарихий ва археологик манбалардаги маълумотлардан аёнки, 
Термиз қадимий шаҳарлар сирасига киради. У замонлар оша та-
лончилик ва истилочилик ниятида уюштирилган, мислсиз тала-
фот ва вайронагарчиликлар келтирган кўплаб урушларни боши-
дан кечирган. Бунга шаҳар қулай кечув нуқтасида, иқтисодий, 
ҳарбий ва географик жиҳатдан муҳим стратегик ҳудудда жой-
лашгани сабаб бўлган. Қадимда Римга бориладиган йўл Бақтрия 
ва Ҳиндистон орқали шу ердан ўтган. Қолаверса, Ҳиндистон, Хи-
той, Эронга элтувчи йўл ҳам аллазамонлар «шаҳри ғулғула» дея 
таърифланган Термизга келиб тақалган. Замонлар ўтгани сайин 
унинг халқаро савдо алоқаларини ривожлантиришдаги роли ва 
ўрни янада ортиб борган. Буни бир пайтлар Сурхон воҳасини ўр-
ганишга келган кўплаб тарихчи олимлар, элшунослар ва ҳарбий 
муҳандисларнинг мақолаларидаги, илмий рисола ва тўпламлари-
даги  маълумотлар ҳам тасдиқлайди. 

Термиз ўтмишига оид манбаларни ўрганишлар жараёнида 
маълум бўлишича, Чор Россияси XIX асрнинг иккинчи ярмида 
Туркистонга бостириб кириб, мустамлакачилик сиёсатини қўл-
лай бошлаган дастлабки пайтларданоқ  бу ўлкадан империя иқти-
содиёти учун муҳим аҳамиятга молик пахта хомашёсини, табиий 
ва саноатбоп бошқа миллий бойликларни ташиб кетиш пайида 
бўлган. Шунга кўра, Туркистонда ўз сиёсий ва ҳарбий таъсирини 
мустаҳкамлашга интилган.  

Элшунос олима Б.Кармишеванинг Тожикистон ва Ўзбекистон-
нинг жанубий туманлари этник тарихига бағишланган асарида 
Сурхон воҳасига дахлдор муҳим далил ва маълумотлар келти-
рилган ҳамда маҳаллий аҳолининг чоризм давридаги яшаш ша-
роитлари, касб-корлари, маданий ва маиший турмуши ҳақида 
сўз юритилган. Сурхондарёлик олимлар воҳа тарихини ўрганиш 
бўйича олиб борган илмий тадқиқотларда ҳам Термиз шаҳрининг 
қадимийлиги, турли босқичлардаги ривожланиш жараёнлари 
аниқ далил ва исботлар билан қаламга олинган. 

ўша даврларда битилган ёзма манбаларнинг аксариятида чо-
ризм Марказий Осиёни истило қилган даврдаги ижтимоий-иқти-
содий, маданий-маърифий ва сиёсий ҳаётга оид воқеа-ҳодиса-
лар ўз ифодасини топган. Шарқий Бухоро тарихини ўрганган рус 
дипломати Д.Логофет асарларининг Сурхон воҳасига тааллуқли 
қисмида Бухоронинг жанубий ҳудудларини ўзлаштиришда Тер-
миз почта-телеграф йўли очилиши муҳим аҳамият касб этгани 
билан боғлиқ асосли маълумотлар келтирилган. Шунингдек, Тер-
мизда биринчи темир йўл қурилиши орқали чегара истеҳкомла-
рини мустаҳкамлаш хусусида ҳам фикр-мулоҳазалар билдирил-
ган. 

Бухоро амирлигининг энг чекка ҳудуди саналмиш Сурхон 
воҳасида Туркистондаги илк Мусулмон банкини очиш хусусида 
сўз кетганда, иккита муҳим жиҳатга эътибор қаратиш зарур. Би-
ринчидан, Туркистонга мустамлакачиларнинг қадами аллақачон 

етган бўлса-да, ҳали Бухоро амирлиги тугатилмаган ва Сурхон 
воҳаси унинг тасарруфида эди. Шу боис Россия ва Бухоро амири 
ўртасида тузилган шартномага мувофиқ, амирликнинг қўшни 
Афғонистон билан чегарасини қўриқлаш ва мустаҳкамлаш учун 
бир қанча рус ҳарбийлари Термизга киритилган эди. Иккинчи-
дан, шўролар ҳокимияти Марказий Осиёни, хусусан, Туркистон 
ҳудудини эгаллаш ва ўз ҳукмронлигини ўрнатиш, энг муҳими, 
инқилобий-сиёсий ишларни олиб бориш мақсадида, вақтинча 
бўлса-да, амирликнинг бошқарув ишларига аралашмасди. Хул-
лас, ҳали Термизда икки ҳокимиятчилик шароити юзага келма-
ганди. Амир бошқарув жиловини ўз қўлида ушлаб турар, ҳамкор-
лик шартномаси асосида воҳага киритилган аскару зобитлар эса, 
сиртдан қараганда, фақат чегарани қўриқлаш билан банд эдилар.  

Ана шундай бир шароитда Сурхон воҳасида дастлабки Мусул-
мон банкини очиш ғояси пайдо бўлди. Бу пайтда Бухоро амирли-
гини Абдулаҳадхон (1886-1910 йиллар) бошқараётган эди. Ҳаётда 
рўй бераётган ўзгаришларни, қолаверса, Термизда савдо-сотиқ 
ривожланганини, айниқса, тижорат карвонларининг аксарияти 
шу манзилдан ўтишини, Афғонистон билан савдо алоқалари ҳам 
ушбу шаҳар орқали амалга оширилишини, айни чоғда, олди-сот-
дилар рус рубли ва Бухоро амирлиги пулида олиб борилаётга-
нини инобатга олиб, амир Абдулаҳадхон бутун Туркистон бўйлаб 
амал қиладиган Мусулмон банкини ташкил этишга жазм этди.  

Ушбу банк учун Термиздан жой танланди. Унинг биноси амир 
буйруғига  биноан Абдувосибой Ҳалимбой ўғли исм-шарифли 
шахс маблағлари ҳисобига қурила бошланди. Бу муассаса Бухоро 

амирлигининг шарқий бекликлари, чунончи, ҳозирги Сурхондарё 
вилояти ва Тожикистон Республикаси ҳудудидаги энг биринчи 
банк сифатида тарих саҳифаларига  муҳрланди. Ўша даврга қа-
дар Туркистон ўлкасидаги барча банклар россиялик сармоядор-
лар (асосан «Рус – Осиё банки») томонидан ташкил қилинганди. 
Бухоро ҳудудида мавжуд банклар ҳам рус капитали асосида иш 
юритарди. Мусулмон банки шаклланишида эса бу капитал уму-
ман иштирок этмаган. Шу жиҳатдан ёндашганда, у ўлкадаги му-
сулмон ҳукмдорлари асос солган биринчи банк саналган. Амир 
Абдулаҳадхон эса мусулмон банкини очиш бўйича турк султони 
Абдулазизхондан кейинги иккинчи ҳукмдор бўлган. 

Янги банк биноси Термиз бозорига яқин  жойда – бир пайтлар 
сурхондарёлик ижодкор ва санъаткор ёшлар Москвада бўлади-
ган фестивалга бориш олдидан машқлар ўтказишгани боис «Фес
тивальная» деб юритилган майдонда қад ростлаган. Кейинча-
лик бу ерда вилоят ўлкашунослик музейи, шаҳар маданият уйи, 
шоҳбекат ҳам қурилди ва ўзига хос маданий мажмуага айланти-
рилди. 

Банкнинг тарихий биносида эса то 1975 йилга қадар Давлат 
банкининг Сурхондарё вилояти бошқармаси фаолият юритди. 
Кейинчалик у вилоят ижроия қўмитасининг маданият ишлари 
бўлими тасарруфига берилди. Бу бўлим ташкилий жиҳатдан ўз-
гартирилиб, бошқарма мақомини олгач, бошқа жойга кўчирилди. 
Ўтган асрнинг 80-йиллари иккинчи  ярмида бошланган қайта қу-
риш ва ошкоралик даврида ҳудуддаги эски бозор, шоҳбекат ва 
музей биноси ҳам бузилди. Кўп ўтмай, ўша ердаги икки қаватли 
универмаг, ўлкашунослик музейи, ён-атрофдаги аҳоли яшайди-
ган баъзи ҳовлилар ҳам шундай қисматга дучор бўлди. Музей 
Термиз қалъасига кўчирилиб, эски бозор ўрнида янги «Деҳқон 
бозори» барпо этилди. Шу тариқа узоқ йиллар давомида «Фес
тивальная» номи билан юритиб келинган майдон кенгайтири-
либ, ободонлаштирилди ва «Истиқлол майдони» деб аталадиган 
бўлди. Мусулмон банки биноси жойлашган ҳудудда ҳозир йирик 
замонавий «Буюм бозори» савдо мажмуаси ишлаб турибди. 

Тақдири қандай кечгани ва қандай якун топганидан қатъи на-
зар, бу банк  пайдо бўлиши натижасида маҳаллий ишлаб чиқа-
риш кўлами ўсди. Ҳудудда дастлабки телеграф пайдо бўлди. 1910 
йили шаҳарда биринчи пахта тозалаш заводи қурилди. Булар-
дан ташқари, Сурхон дарёсидан Термизгача канал қазилиб, юз-
лаб гектар майдонни суғориш имконияти яратилди. Воҳа тадбир-
кор-савдогарлари маҳаллий аҳоли тайёрлаган ёки етиштирган 
ҳунармандчилик, деҳқончилик ва боғдорчилик маҳсулотлари би-
лан Россия ҳамда Афғонистон бозорларига чиқа бошладилар. 

Хуллас, Туркистон ўлкасида биринчи ташкил этилган Мусул-
мон банки Сурхон воҳасида тадбиркорликни, савдо-сотиқ ва ти-
жоратни ривожлантиришга муносиб ҳисса қўшган молия инсти-
тути сифатида тарихда қолди.

Чори ЖУМАҚУЛОВ
«ISHONCH»

Қашқадарё
вилояти

120
йиллигига

ЭЗГУЛИКНИНГ ТЕРАН 
ИЛДИЗЛАРИ

Касаба уюшмаларининг бош мақсади ҳам,
 асосий иши ҳам битта – эзгулик! Касабақўм 

етакчиси кимгадир наф келтирса, кимнингдир 
топталган ҳуқуқларини тикласа, ходимлар 

орасида ва жамоада соғлом муҳитни шакллан-
тирса, зиммасидаги вазифани адолатли

 бажарган ва бажараётган бўлади.
Кейинги пайтларда мамлакатимиз янада 

жадал ривожланяпти. Туб ўзгаришлар ва ян-
гиланишлар ҳар жабҳада кўзга ташланяпти. 
Бунда касаба уюшмаларининг ҳам муносиб 

ҳиссаси борлиги мени ғурурлантиради.
 Шу боис ортга назар ташлаб, бизни яхши 

ишлар қилишга ўргатган кишиларни, тўғри 
йўл кўрсатган устозларни, элнинг фидойи 

фарзандларини эслашни лозим топдим.

Сурхондарё
вилояти

Тарихга назар      

ТУРКИСТОН ЎЛКАСИДАГИ 
ИЛК ВА ЯГОНА МУСУЛМОН БАНКИ 

Ўзбекистон касаба 
уюшмаларининг


